
Oedfa ddathlu

Fore Sul, 7 Mawrth cynhaliwyd oedfa o ddiolchgarwch i Dduw i ddathlu ail-agor y capel, yn dilyn y cyfnod o adfer yr adeiladau. Y pregethwr gwadd oedd Y Parch. Ddr. Geraint Tudur, a fanteisiodd ar y  cyfle i atgoffa’r gynulleidfa niferus bod yna waith i bob unigolyn  ei gyflawni o fewn yr eglwys. Ein dyletswydd a’n braint yw cyfrannu gyda brwdfrydedd yn unol â’n cryfderau a’n talentau personol. Yn ystod yr oedfa cafwyd cyfraniadau gan y plant a’r bobl ifainc yn ogystal ag eitem gan yr oedolion ifainc. Dilynwyd yr oedfa, a oedd dan lywyddiaeth ein gweinidog, gan luniaeth yn y Neuadd. 

Cyngerdd fel rhan o’r dathliadau ail-agor

Nos Sadwrn 30 Ionawr cynhaliwyd Cyngerdd Mawreddog yn y capel yng nghwmni Côr Meibion Pontarddulais, y soprano Adele O’Neill a’r ddau feiolinydd Elidir ac Osian Dafydd. Roedd yn noson i’w chofio gyda’r llwyfan symudol cyflawn yn cael ei ddefnyddio am y tro cyntaf. Rhannwyd yr elw o £2,500 rhwng y Capel ac Eglwysi Talybont.

Newyddion grant

Braf oedd clywed i ni sicrhau grant arall eto - yr wythfed erbyn hyn. Y tro hwn dyfarnwyd £10,000 i ni gan Ymddiriedolaeth Adfywio’r Meysydd Glo (Coalfield Regeneration Trust). Fel canlyniad rydym eisoes wedi prynu ‘grand piano’ i’r capel, sgrin taflunio (projection screen) ac offer sain. Bwriadwn brynu llungopïwr gyda gweddill yr arian.  

	Gweinidog:     Y Parch. Llewelyn Picton Jones, BSc, MEd

                       50 Heol Glanffrwd, Pontarddulais, Abertawe, SA4 1QE

                       01792 882889       Lpicjones@aol.com                    

Priodas

Llongyfarchiadau i Angharad Lewis a Dylan Evans ar 

achlysur eu priodas ar ddiwedd mis Rhagfyr – y 

briodas gyntaf i’w chynnal yng Nghapel 

Hope-Siloh ers y gwelliannau.

	Dathlu Uno 


Dau gapel, dwy gymdeithas

Ffyddloniaid yn addoli

Penderfynu dod ynghyd

Gan feddwl am yfory

Gadael un adeilad

Gadael y gorffennol

Trysori ein hatgofion

Gan edrych i’r dyfodol

At ein gilydd daethom

A chadw pob peth o werth

I brofi’r hen ddihareb

‘Mewn undeb y mae nerth’






Iris Thomas

	Gair y Gweinidog 


 Un o ffrwythau’r Ysbryd yn ôl yr Apostol Paul yw llawenydd. Yn adnodau ola Efengyl Luc, adnodau sy’n sôn am esgyniad Iesu i’r nef, r’yn ni’n darllen fod y disgyblion yn “llawen iawn”  wrth iddynt ddychwelyd i Jerusalem. Mae’n debygol eu bod nhw erioed wedi bod mor hapus. Beth sy’n gwneud hyn hyd yn oed yn fwy rhyfedd yw’r amseru – roedd yr Iesu newydd gael ei gymryd oddi wrthynt. Pam, ar yr adeg yma o bob amser, fod y Cristnogion yma’n teimlo mor dda?

Un rheswm am eu llawenydd oedd eu bod yn awr yn deall neges yr Efengyl. Er yr oeddynt wedi bod  gyda’r Iesu am dros dair mlynedd cawsant anhawster i ddeall gwir ystyr a phwrpas ei weinidogaeth.  Ond yn awr roeddent yn deall!  Mae Luc yn cofnodi fod yr Iesu yn ei ddyddiau olaf gyda nhw wedi “agor eu meddyliau iddynt ddeall yr ysgrythurau”.  Fe siaradodd yr Iesu gyda nhw am ei farwolaeth a’i atgyfodiad, a chysylltodd ef hyn gydag edifeirwch a maddeuant pechodau. 

Efallai am y tro cyntaf fe sylweddolon nhw fod yr Iesu wedi dewis marw – er mwyn eu rhyddhau o bechod. Yr hyn roeddent yn ystyried fel trasiedi mwyaf y byd – fe welon nhw yn awr ei fod   yn weithred mwya’r byd o gariad Duw tuag atynt. Ie, mae newyddion da yn ein gwneud ni’n llawen ac mae e’n destun o lawenydd pan yr ydym ni’n dod i ddeall yr Efengyl – y Newyddion Da am Iesu Grist.

	Calendr Gwasanaethau 


 

Mai  2                         
Gweinidog (Cymun)
Mai  9                         
Gweinidog (C.P. Bethesda yn yr hwyr am 6.00)
Mai 16                         
Mrs Hazel Charles-Thomas
Mai 23 (Y Pentecost)    
Gweinidog
Mai 30                         
Parchg Alan John                                                                                          

 

Mehefin 6                     
Parch.Eurof Richards
Mehefin 13                  
Gweinidog (Cymun)       

(Cymanfa Ganu Undebol Llangennech- 6.00)
Mehefin 20                   
Parchg John Gwilym Jones
Mehefin 27                   
Gweinidog                                                                                                     

 

Gorffennaf  4                     
Dr Iwan Davies
Gorffennaf  11                   
Gweinidog (Cymun)
Gorffennaf  18                   
Parchg Edward Griffiths
Gorffennaf  25                   
Gweinidog                                                                                   

	Newyddion y Capel 


Diaconiaid Newydd

Mewn Cwrdd Eglwys  fore Sul 18 Ebrill 2010, etholwyd y canlynol fel diaconiaid newydd, ychwanegol, i weithredu am gyfnod o bedair blynedd: Jennifer Dark, Meinir Davies, Gwenda Evans,  Iwan Jones, Luned Manon Jones, Huw Miles, Iris Thomas. Llongyfarchiadau iddynt, a phob dymuniad da yn y gwaith pwysig o helpu arwain yr eglwys.

Aelodau  Newydd

Hyfrydwch oedd derbyn a chroesawu Mr Simon Evans a Mrs Menna Lewis i’n plith fel aelodau newydd yn ystod y misoedd diwethaf.  

Marwolaethau

Bu farw dau o’n haelodau ers dechrau’r flwyddyn sef  Mrs Olwen Davies, Twyniago, a Mrs Rosina Rees, Heol y Gopa. Fel Eglwys rydym yn cydymdeimlo’n ddwys gyda’r teuluoedd yma yn eu galar a’u hiraeth. Cydymdeimlwn hefyd gyda Mrs  Mair Chapman sy’ wedi colli ei gwr yn ddiweddar a gydag unrhyw aelod arall sy wedi colli perthynas yn ystod y misoedd diwethaf.

Dymuniadau Gorau
Dymunwn yn dda i’r aelodau sy’n dioddef o afiechyd, sy’n gaeth i’w cartrefi neu sy’n preswylio bellach mewn cartrefi preswyl.  Anfonwn ein dymuniadau a’n gweddiau atynt.  

Cofrestrydd Priodasau 

Y Cofrestrydd newydd ar gyfer priodasau yn Hope-Siloh yw Mrs Jennifer Clarke gyda  Mrs Ann Easter fel dirprwy. Diolch i’r ddwy ohonynt am ymgymryd â’r gwaith pwysig yma.  

Bore Coffi’r Ysgol Sul

Yn dilyn y ddaeargryn drychinebus yn Haiti, aeth plant yr Ysgol Sul ati ar unwaith i drefnu Bore Coffi.  Cynhaliwyd Bore Goffi lwyddiannus dros ben yn dilyn yr oedfa un bore Sul, a chasglwyd £500 i’w anfon i Apêl Haiti, Cymorth Cristnogol. Diolchwn i’r plant am eu hymateb gofalgar.

Llongyfarchiadau

Llongyfarchiadau i Rhys Gealy a Lowri Mair Jones ar eu llwyddiant yn yr Eisteddfod Sir yn ddiweddar. Bu Rhys yn fuddugol yn y gystadleuaeth Llefaru a Lowri yn y gystadleuaeth Alaw Werin. Dymunwn yn dda iddynt yn Eisteddfod yr Urdd, Llanerchaeron, yn ystod mis Mehefin. Llongyfarchiadau hefyd i Cai Evans a Llŷr Tiplady a fu’n llwyddiannus ar lwyfan yr Eisteddfod Sir,  ac i Heledd Jones a Siôn Tiplady ar eu llwyddiant yn yr Eisteddfod Gylch. 

Cyfarfodydd Blynyddol yr Undeb

Fe gynhelir y cyfarfodydd eleni yng Nghaerfyrddin a’r cyffinau  o 8-10 Gorffennaf. Mae’r Gweinidog wedi derbyn gwahoddiad i bregethu yn yr oedfa bregethu yng Nghapel y Tabernacl, Hendy-gwyn ar y Nos Iau fel rhan o’r cyfarfodydd.

Cyfarfod Blynyddol

Cynhelir Cyfarfod Blynyddol Adran Dwyrain Caerfyrddin a Brycheiniog o Fudiad Chwiorydd yr Annibynwyr, yng Nghapel Sardis, Trimsaran ar Nos Fawrth, Ebrill 27 am 7.00 o’r gloch. Y siaradwraig gwadd fydd Mrs Lisa Pritchard, Hope House, Teen Challenge. 

Defnydd cymunedol o Hope-Siloh

Ers gorffen y gwaith adfer ar y capel, mae’r mudiadau canlynol o’r gymuned wedi defnyddio’r adeiladau a’r adnoddau: Cantorion Pontarddulais, Lleisiau Lliw, Côr Glandulais, Côr Meibion Pontarddulais, Cylch Meithrin, Cwmni Drama Abertawe, Merched Y Wawr, Pwyllgor Apel Lleol Eisteddfod yr Urdd, Ysgol Bryniago.

Y Gymdeithas Cyfeillion

Yn ystod 2010, cafwyd prynhawn diddorol o sgwrs gan Gari Nicholas, noson gyda nifer o’n haelodau yn siarad am eu “Trysorau” personol a noson gyda’r Parchedig John Gwilym Jones yn esbonio cefndir ambell emyn. Bu pob cyfarfod yn ddifyr tu hwnt.

Bedyddiadau

Yn ystod y misoedd diwethaf, bedyddiwyd dau blentyn: Ffion  Heledd, merch Siwan a Rhodri Rees; ac  Osian Wyn, mab Rhian a Lee. Dymunwn yn dda i’r ddau deulu i’r dyfodol.
	Newyddion Pellach

Gwasanaeth Gŵyl Ddewi

Cafwyd gwasanaeth ystyrlon i ddathlu gŵyl ein Nawdd Sant Dewi, a braf oedd gweld trawsdoriad o blant, ieuenctid ac aelodau yn cymryd rhan. Gwasanaethwyd  gan y Parchg Tom Defis, Cymorth Cristnogol.  Yn dilyn y gwasanaeth, mwynhaodd pawb gawl a danteithion Cymreig yn y Neuadd. Rydym yn ddyledus i Iris a Jean a llu eraill am y wledd.

Cyngor yr Eglwysi Rhyddion
Bob mis Ionawr, ledled y byd, cynhelir Wythnos Weddi am Undod Cristnogol. Eleni, cynhaliwyd gwasanaeth y Bont yn Festri Hope-Siloh, gyda chynrychiolwyr o bob un o eglwysi Cymraeg y Bont a’r Hendy yn cymryd rhan. Gyda chymorth technoleg gyfoes, cafwyd cyflwyniad PwerBwynt i gefnogi’r oedfa yn olrhain hanes Cristnogaeth yn ein gwlad .Roedd y Festri yn orlawn i’r gwasanaeth .

Yn ol yr arfer, trefnodd y Cyngor Eglwysi Rhyddion i wragedd Y Bont a’r Hendy ymuno mewn gwasanaeth i ddathlu Dydd Gweddi Byd-eang ar y Gwener cyntaf ym mis Mawrth, yng Nghapel y Triniti. Dechreuwyd yr oedfa gyda chyflwyniadau byr gan ddisgyblion o ysgolion Bryniago a’r Hendy. Cyflwynwyd pentwr o lyfrau amrywiol i’r ddwy ysgol o straeon Beiblaidd ar gyfer plant o dair i unarddeg oed. Cyfrannwyd at y gost gan bob un o gapeli’r Bont a’r Hendy. 

Ym mis Mawrth, aeth criw o wragedd o’r Cyngor Eglwysi Rhyddion i’r pedwar cartref preswyl i gynnal gwasanaeth Pasg. Roedd trigolion y cartrefi yn werthfawrogol  o’r neges a gyflwynwyd ac o’r cyfle i gydaddoli mewn gweddi ac emyn. Diolch i bawb a gefnogodd y fenter.

Nos Iau, Ebrill 22ain, bydd  noson arbennig yn Hope-Siloh, Ffair a Chân, i godi arian i Gronfa Nyrsys Meddygfa Talybont. Ymgyrch arbennig  llywydd y Cyngor Eglwysi Rhyddion yw hon. Yn dilyn ffair stondinau a agorir gan Dr Byron Evans, bydd cyngerdd yn y Capel gyda Chôr Lleisiau Lliw a Chôr Iau Ysgol y Strade. Edrychwn ymlaen at de’r llywydd ym mis Mehefin (10ed)

Gwefan Newydd! www.hopesiloh.tk
Mae gwefan newydd wedi ei greu ar gyfer y capel – www.hopesiloh.tk. Mae’r wefan ym haws i ddiweddaru ac yn haws i’w ddefnyddio. Diolch i Ashley a Luned am greu’r wefan newydd. Bydd mwy o wybodaeth yn cael ei roi ar y wefan maes o law!

Cwiwm (Cylchlythr)

ni Defynyd

Capel Hope-Siloh, Pontarddulais

Croeso i wefan newydd Capel Hope-Siloh!

Ers nifer o flynyddoedd mae aelodau capeli'r Hope a Siloh Pontarddulais wedi dod at ei gilydd i addoli. Yn
ystod y cyfnod hwn bu cynnydd sylweddol yn y cynulleidfaoedd,
aelodau newydd yn ymuno, cyrddau arbennig llwyddiannus iawn i
blant ac i bobl ifainc, ac Ysgol Sul lewyrchus i blant a Chiwb
leuenctid hefyd. Yn ogystal, fe ail sefydiwyd Dosbarth Beiblaidd.

Erbyn 2008, cyfunwyd y ddwy eglwys yn swyddogol i ffurfio un
achos newydd, ac yn 2009 penderfynwyd ar yr enw Hope-Siloh i'r
eglwys newydd. Gwerthwyd adeiladau Siloh, ac fe gwblhawyd
gwaith adferol sylweddol ar adeiladau’r Hope, ac yno bellach mae
cartref yr eglwys. O ran gweinidog, rydym yn rhan o ofalaeth sydd
yn cynnwys eglwys Bethesda ym mhentref cyfagos Llangennech.

Cliciwch i ddarllen am ddathlu ail-agor Hope-Siloh
Cliciwch i weld fideo Diwmod i'r Brenin, 2008.

Os oes gennych newyddion a fyddai o ddiddordeb i’r aelodau, cofiwch ddweud wrth Luned. Dibynnwn arnoch chi am newyddion i’r cylchgrawn.

